
Nunatta inissisimanera pillugu Naalakkersuisut Siulittaasuata paasissutissiineranut qujanaq. 

 

Imarisaa tikitsinnagu allamik aallarniissalluni Demokraatinut pingaaruteqarpoq. Tassalu qamannga pisumik 

qujassuteqarneq. 

 

Piffissami amerlasuut eqqissisimannginnerini aamma isumakuluuteqarnerini ataqatigiinnermut, 

ataqqinninnermut, nakussassaanermullu maani nunatsinni innuttaasunut, nunaqqatitsinnullu nunani 

allaniittunut qujanaq. Akerliussutsimik takutitsinerit, erseqqissaanerit, eqqissisimasumillu ersersitsinerit 

ersarissumik nalunaarutiginninnerupput. Uagut tamat oqartussaannitta isumaqarneranik 

nalunaarutiginninneq. Nammineq aalajangiisinnaanerput isumaqartoq, pisariaqartillugulu inuiattut 

ataqatigiittartugut. 

 

Tapersersuineq tamanna isumalerujussuuvoq. Takussutaannaanngitsumik, aammali inuttut. Pisumi arlallit 

sungiusimanngisaanni aamma ilungersunarisaanni eqqissisimalersitsivoq, nukissaqalersitsivoq, 

ataatsimoortitsillunilu. 

 

Naalakkersuisunut, Inatsisartunullu ilaasortanut aamma qujanarujussuaq. Pisumi immikkut ittumi sulineq 

immikkut issimavoq. Aallussilluarluni, akisussaasseqarluni, ilungersunartumiikkajullunilu sulisoqarpoq. 

Tamanna nersorneqartariaqarpoq. Qaquguugaluarnersoq manna pisoq kingumut qiviarneqaruni, 

inuiaqatigiit sinnerlugit akisussaafferujussuarmik amerlasuut kivitsisimasut ersarilluinnassaaq. 

 

Nunatta ullumikkut inissisimanera oqitsuinnarmik nassuiarneqarsinnaanngilaq. Piffissami nunarsuarmi 

pissutsit sukkasuumik allanngorneriniippugut. Pissaanerit unammillerneqarfiini. Nunat tamalaat akornanni 

ileqqut ilungersunartumik inissisimaffiini. Nunattalu tassanngaannartumik nunarsuarmioqatitsinnit 

qitiusumik eqqumaffigineqalerfiani. 

 

Pisoq nammineerluta qinigarinngilarput. Pisorli eqqarsarluarluta, akisussaassuseqartumillu 

iliuuseqarfigisariaqagarput. 

 

Maani ammasumik, tamallu oqartussaatillugit inuiaqatigiittut saqqumiuarniassagatta, tunngaviusumik 

pingaartitatta attatiinnarneqarnissaat Demokraatinut aalajangiisuuvoq. Inuiaqatigiit aalajangigassanik 

namminneq aalajangiisut. Nunat tamalaat akornanni inatsisit, naalagaaffiit innuttanut pisussaaffii, inuiaallu 

allat ataqqillugit inuiaqatigiit iliuuseqartut. Inuiaqatigiillu nunanit anginerusunit naqisimaneqanngitsut. 

Namminersortuunerput, nunatullu killeqarfipput isumaqatiginninniutissaanngillat. 

Narrujuummersitsiniaanerunngilaq. Erseqqissaaniarneruvoq. Erseqqissaagaanni imaanngilaq 

aporaattoqartoq. Erseqqissaaneq oqaloqatigiinnissamut tunngavissaavoq. 

 

Oqaloqatigiinneq, naalagaaffiullu allanut attaveqarnera suli aqqutissaavoq. Imaanngilaq sanngiikkatta, 

akisussaassuseqarattali. Isumaqatigiinnginnerit oqaloqatigiinnikkut iliuuseqarfigineqassapput, 

kimigiisernikkuunngitsoq. Siunissarpullu eqqartorneqartillugu oqaloqatigiiffinni tamani Kalaallit Nunaanni 

tusaaneqarnissarput, ataqqineqarnissarpullu kimigiisissutigissavarput. 

 

Nunat allat pillugit politikkimut tunngatillugu inissisimaneq manna uagutsinnut aamma sunniuteqarmat 

oqaatigissallugu ilutigisaanik pingaaruteqarpoq. Inuiaqatigiinnitsinni ataqatigiinnerup qanoq 

nukittutigineranik eqqaasippaatigut. Nammineq aalajangiisinnaatitaanitta naleqassusaanik, ullumikkullu 

sinaakkutitsinnik eqqaasippaatigut. 

 

Nammineq aalajangiisinnaaneq Demokraatinut oqaasiinnaanngilaq. Ingerlaneruvoq. Inuiaqatigiinnitsinni 

akisussaaffimmik annertusiartortumik tigusilluta siunissamut ungasinnerusumut ingerlaneq. 

Suliffeqarfitsinnik nukittorsaalluta. Aningaasaqarnitsinnik ineriartortitsilluta. Nunarsuarmioqatitsinnik 

naapitsinermi nukittuumik inissisimasinnaasunik inuiqatigiinnik ineriartortitsilluta.  

 

Massakkut inissisimaneq anguniakkamik tassannga allannguinngilaq. Naamerluinnaq. Nammineq 

aalajangiisinnaanitta annertusiartortinnissaanik anguniagaqarnitta sulissutigiinnarnissaata 

pingaaruteqassusianik ersarissaavoq. Nukingiunnagu. Kamattalernagu. Eqqarsarluarlutali aamma pisunut 

akuuffigisatsinnut attaqqinnilluta eqqissilluta. 

 

USA-p aamma Danmarkip akornanni massakkut toqqaassagutta, Danmarki toqqaripput Naalakkersuisut 

Siulittaasuata erseqqissumik oqaatigaa. Tassunga Demokraatit isumaqataapput. Massakkut 

inissisimanitsinni ilisimaaralugu toqqaavugut. Toqqaaneq patajaassusermut, isumannaassusermut, 

akisussaassusermullu tunngassuteqarpoq. Ineriartorneq mattunneqanngilaq. Allannguineq 

mattunneqanngilaq. Kisianni nunarsuatsinni taamak nalorninartoqartigisumi qanoq ingerlanissatsinnut 

sinaakkutissiivoq. 

 

Pisariaqarfiini isumaqatigiinnginnerit inissaqartillugit ataatsimoorsinnaanissarput Demokraatinut 

aalajangiisuuvoq. Ataqatigiineq assigiissaarinermik isumaqanngilaq. Ataqatigiinnermi assigiinngitsunik 

isumaqartoqarsinnaavoq, ilutigisaanillu ataqatigiinnermut akuusutut imminut suli akueraluni. 

 

Europami iligisatsinnit, nunaniillu allanit innuttaasuminnik oqartussaateqataatitsisunit 

tapersersorneqarnitta, kisimiinngitsugut takutippaa. Ataqqinnittumik, akisussaasseqartumillu    

pissuseqaratta ataqqineqarpugut. 

 



 
 

 
UKA 2025/185 
J.nr 00.00.00/25EM-LABU-00185  Qupp. 3  
 

Tamanna pillugu naggasiullugu Demokraatit ersarissumik kaammattuuteqarusupput. 

 

Ataatsimoornerput ingerlatiinnartigu. Eqqissisimaneq, erseqqissuserput, immitsinnullu attaqqinninnerput 

atatiinnartigit. Siunnerfipput annaanagu unammillernartut annertuut maani iliuuseqarfigisinnaallutigit 

takutitsigu. 

 

Immitsinnut pilluta taamaaliortariaqarpugut. Kinguaariit tullii pillugit taamaaliortariaqarpugut. Nunarput 

asaqisarput pillugu taamaaliortariaqarpugut. 


